
PËR

 PROJEKTLIGJIN  “PËR DISA NDRYSHIME NË LIGJIN NR. 9975, DATË 28.7.2008 ‘PËR TAKSAT KOMBËTARE’, TË NDRYSHUAR”
I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN. 

Propozimi i projektligjit "Për disa ndryshime në ligjin nr. 9975, date 28.7.2008, "Për taksat kombëtare", të ndryshuar", është mbështetur ne nenet 78, 83, pika 1, dhe 155, të Kushtetutës së Republikës së Shqipërisë.
Vendosja e taksës së hirrës së qumështit ka ndikuar në rritjen e kostove të produkteve për kompanitë eksportuese, të cilat për prodhimin e produkteve të tyre përdorin si lëndë të parë hirrën e qumështit. Kjo rritje e kostove ka bërë që produktet shqiptare të mos jenë konkuruese kryesisht në tregjet ndërkombëtare. Në këtë kuadër propozohet dhe ky projektligj, i cili parashikon heqjen e taksës për produktin hirrë qumështi dhe taksës për krem qumështi.
II. VLERËSIMI I PROJEKT-AKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE. 
Ky projektligj nuk është parashikuar në programin analitik të projektakteve që do të paraqiten për shqyrtim në Këshillin e Ministrave gjatë vitit 2022.
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME. 

Ky projektligj synon të heqë taksën për produktin hirrë qumështi dhe taksën për krem qumështi. Gjatë këtij viti në të cilin janë aplikuar këto taksa, ka patur shumë kërkesa për rishikimin e tyre, nga subjektet eksportuese, të cilat përdorin si lëndë të pare hirrën e qumështit për prodhimin e produkteve të tilla si kruasantët, biskotat dhe produkte të tjera të kësaj natyre. Vendosja e këtyre taksave ka ndikuar në rritjen e kostove të produkteve, duke i bërë kompanitë eksportuese jokonkuruese në tregjet e vendeve të tjera.

Ndërkohë nëse vlerësojmë të ardhurat qeveritare që janë mbledhur nga taksa e hirrës së qumështit dhe nga taksa e kremit të qumështit, vihet re se këto të ardhura janë në nivele të ulta me rreth 13.6 milionë lekë për periudhën janar-shtator 2022, dhe parashikohet të arrijnë në total 18 milionë lekë gjatë vitit 2022, sa 0.0009% e PBB-së së pritshme. 

Me qëllim nxitjen e prodhimit të produkteve vendase dhe eksportimin e tyre në tregjet ndërkombëtare propozohet ky projektligj i cili heq taksën e hirrës së qumështit dhe taksës së kremit të qumështit.
IV. VLERËSIMI I LIGJSHMËRISË, KUSHTETUTESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR. 
Projektligji është mbështetur në nenet: 78, 83, pika 1, dhe 155 të Kushtetutës.
V. VLERËSIMI I SHKALLËS SË PËRAFRIMIT ME ACQUIS COMMUNAUITAIRE (PËR PROJEKT-AKTET NORMATIVE).

Projektligji “Për disa ndryshime në ligjin nr. 9975, datë 28.7.2008 ‘Për taksat kombëtare’, të ndryshuar”, të ndryshuar” nuk synon përafrimin me legjislacionin e Bashkimit Evropian (acquis communautaire).

VI. PËRMBLEDHJE SHPJEGUESE E PËRMBAJTJES SË PROJEKT-AKTIT. 

Projektligji përbëhet nga 5 nene, të cilat parashikojnë si vijon: 

Neni 1, neni 2, neni 3 dhe neni 4 parashikojnë heqjen e taksës për importimin dhe prodhimin e hirrës së qumështit, të përfshirë në kreun 0404 10 të NKM-së, si dhe taksës për importimin dhe prodhimin e krem qumështit, të përfshirë në kreun 0402 të NKM-së.
Neni 5, parashikon hyrjen në fuqi të ligjit.
VII. INSTITUCIONET DHE ORGANET QË NGARKOHEN PËR ZBATIMIN E KËTIJ AKTI
Për  zbatimin   e  këtij  akti  ngarkohet   Ministria   e  Financave   dhe  Ekonomisë, Drejtoria  e Përgjithshme  e Tatimeve  dhe Administrata  Doganore.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKT-AKTIT 

Ministria e Financave dhe Ekonomisë ka draftuar projektligjin. Ky projektligj i dërgohet për mendim Ministrisë së Bujqësisë dhe Zhvillimit Rural, Ministrisë së Drejtësisë, dhe Ministrit të Shtetit për Mbrojtjen e Sipërmarrjes.  
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 
Ky projektligj parashikon të sjellë një efekt negativ në buxhetin e shtetit prej -18 milionë lekë në vit.
MINISTËR
              Delina Ibrahimaj
Relacion shpjegues për projektligjin “Për disa ndryshime në ligjin nr. 9975, datë 28.7.2008 ‘Për taksat kombëtare’, të ndryshuar”, të ndryshuar.


